
Аннотация. Ёнғоқ (Juglans regia) ўсимлигининг ўзига хос хусусиятлари ва унинг 

кимёвий таркиби тўғрисидаги тадқиқотлар саломатлик учун муҳим маълумотларни 

тақдим этади. Ушбу ишда ёнғоқ ўсимлигининг фитохимик таркиби, жумладан, ёғ 

кислоталари, оқсиллар, минераллар ва антиоксидант моддалар миқдори таҳлил қилинган. 

Тадқиқотда ёнғоқнинг инсон саломатлигига ижобий таъсир кўрсатадиган биологик 

фаолликлари, шу жумладан, антиоксидант, яллиғланишга қарши ва юрак-қон томир 

тизимини муҳофаза қилиш хусусиятлари ўрганилган. Ушбу хусусиятлар асосида 

ёнғоқнинг парҳез ва фармацевтика соҳасидаги аҳамияти муҳокама қилинган. 

Калит сўзлар: ёнғоқ, Juglans regia, фитохимик таркиб, ёғ кислоталари, 

антиоксидант, яллиғланишга қарши, биокимёвий хоссалар, саломатлик. 

 

Кириш 

Ёнғоқ мевалилар -  Juglandaceae. 

Ёнғоқ, бодом, писта, каштан, фундук каби ўсимлик (дарахтлар) ёнғоқ мевалилар 

туркумига киради . 

Ботаник таърифи: Шох-шаббаси  ёйилиб ўсадиган, бўй баъзан  40м га ҳам  

бордиган дарахт. Танасининг пўстлоғи  оч кулранг тусда бўлади. Барглари-навбатма-

навбат  жойлашган, тоқ патсимон, бандли. Гуллари майда, бир жинсли, яшил тусли, 

узунлиги  20 см гача борадиган тўп гуллар- кучалалар ҳосил қилади. 

  Меваси деярли думалоқ, ҳар ҳил катталикда бўладиган данакли  сохта мева, 

ташқи  пўсти этдор, яшил тусли,етилганидан кейин  қорайиб,  қаттиқлашиб қолади. 

Ёнғоқнинг  мағзи юпқа парда билан қопланган. 

Март-апрел-май ойларида  гуллайди, мевалари август охири  сентябрда етилади. 

Географик  тарқалиши:  Ўрта Осиёнинг тоғларида ёввойи ҳолда ўсади. Ўрта Осиё, 

Озарбайжон, Кавказ ва жанубий  районларда кўп экилади. 

Ишлатиладиган органлари: барглари, етилмасдан туриб узиб олинадиган  мевалари 

ва мағзи. 

Кимёвий таркиби : Ёнғоқ баргларида : α –гидроюглон яъни осон оксидланиб 

юглонни  ҳосил қилади- С10Н6О3 (5-окси -1,4-нафтфлинон), β-гидроюглон, глюкозид –

С21Н20О12(0,2 % гача), 3- арабинозид  кеверцетин  С20Н18О11 (0,2% гача) ва 3- арабинозид 

кеверцетин -С20Н18О11 ҳамда 5 % гача аскорбин кислотаси, 4 % гача  ошловчи моддалар, 

0,33 % гача каротин ва эфир мойлари борлиги  аниқланган. 

 Етилмасдан  туриб узиб олинган меваларида:  3 % гача аскорбин  кислотаси, 

25 % гача  ошловчи моддалар,    α  ва β гидроглюконлар бор. 

Ёнғоқ мағзида  олеин, линол, линолен триглицеридларидан  ташкил  

топган ёғли  мойлар, витаминлар С, Е, В ҳамда  темир ва кобальт  тузлари бор. 

Мағзининг орасида бўладиган тўсиқлардан  β – ситестерол - С23Н49ОН ва унинг 

глюкозиди С35Н60О6 ажратиб олинган. 

Ёнғоғдаги айрим моддаларнинг структура формулалари  

Табиий тетратерпенларни каротинлар дейилади. Коратинлар табиий пигментлар  

хисобланиб сабзига қизил ранг берадиган моддалардир. 

Фармакологик  хоссалари: 

 Ёнғоқнинг баргларида, етилмаган меваларида  ва мағзида мураккаб тузилишга  эга 

бўлган органик моддаларга бойлиги  гипертония, қандли диабет, сурункали колит, 

яллиғланиш, сийдик-тош касаллигида, ҳамда юрак касалликларини  даволашда  ишлатиб 

келинмоқда. 

Ишлатилиши: Илмий тиббиётда   ёнғоқдан  олинадиган  юглон препарати 

яллиғланишга, микробларга қарши, сил касаллигидаги  яра-жароҳатларини битирадиган 

восита  сифатида ишлатилади. Баргларидан  олинадиган  карион препарати  соч 

тўкилмаслиги ва яхши ўсиши учун ишлатилади. 

Ёнғоқ мағзи ва мойидан атесклероз, жигар касалликларида, сурункали колит, 

анемия, рахит, гипертонияга даво қилишда  ёши катта  одамларда  фойдаланилади. 

 Буюк табиб Ибн Сино қулоқдан йиринг оқишини  ёнғоқ баргидан олинган шарбат 

билан даволошни тавсия этган. 

Халқ табобатида ёнғоқнинг гуллари, барглари, етилмаган ёш ғўралари, 

меваларининг  пўстлоғи, ёнғоқ пўчоғи, мағзи,  мағзи орасидаги тўсиқлари ва мойидан кенг 

фойдаланилади. 

Ёнғоқнинг ғўрасидан тайёрланган  мураббо  гипертония ва қандли диабетга, 

мағзининг орасидаги  тўсиқларидан тайёрланган дамлама сурункали колит, қандли 

диабетда даво бўлади. Ёнғоқ мойи  сийдик-тош касаллигида, юрак ҳамда буйрак 

касалликлари туфайли пайдо бўладиган  шишларда ишлатилади. 

Тайёрлаш ва ишлатилиш усуллари:  

1. Майда тўғралган ёш ёнғоқ баргларидан 20г олиб, устига 200мл қайнаб 

турган сув қуйиб,совигунча  дамлаб қўйилади, кейин сузиб олиб, бир ош қошиқдан  

кунига  3 маҳал  ичиш учун буюрилади. 

2. Майда тўғралган 50г ёнғоқ мағзига 40% ли  ёки 70% ли  спирт эритмасидан 

400 мл қуйиб, шишада турган ҳолда  2 ҳафта офтобда сақланади, кейин сузиб олиб, 

қандли диабет, атесклероз ва гипертония  касалликларида 40 томчидан  3-4 маҳал  ичиш 

учун буюрилади. 

3. Қуруқ ёнғоқ баргларидан беш ош  қошиқ олиб, устига 500 мл сув қуйилади-

да  15 дақиқа давомида қайнатилади. Бавосил, чипқон, теридаги яра-чақаларга  компресс 

қилиб  ишлатилади. 

